
Во пресрет на 8 Март – акција за озеленување на 

дворот на новата градинка „Детелинки“ 

 

Во пресрет на Меѓународниот ден на жената, Општина 

Кочани во соработка со Комисијата за еднакви можности 

на жените и мажите и со Детската градинка „Павлина 

Велјанова“ изведе акција за озеленување на дворот на 

новата детска градинка „Детелинка“, во населбата 

Драчевик. 

 

– Комбинацијата на поводот – Меѓународниот ден на 

жената со изборот на локацијата за пошумување и со целта 

– да се подобри капацитетот на „белите дробови“ во 

локалната средина, се испраќа порака дека секоја жена 

треба да биде свесна за засегнатоста од климатските 

промени, но и за нејзината важна улога во зачувувањето на 

животната средина – истакна Кристина Атанасова-Арсова, 

претседателка на Комисијата за еднакви можности на 

жените и мажите.  

 

– Со денешнава активност сакаме да го нагласиме фактот 

дека секоја нова установа во која се згрижуваат деца 

овоможува поголем пристап на жените до работа, а со тоа 

и нивно економско јакнење – додаде Љупчо Папазов, 

градоначалник на Општина Кочани. 

 

Во акцијата за озеленување на дворот на новата градинка 

се садеа јасени и туи, а во неа се вклучија деца, членови на 

Извидничкиот одред „Ластовица“, Советот на Општина 

Кочани, претставници на Националната платформа за 

женско претприемништво, јавната администрација и на 

граѓански организации. 

 

Акцијата е дел од Локалниот акциски план за еднакви 

можности на жените и мажите за 2023 година.  

 

 



 

  
 

   

     

     

     

 

 

Учесници во проектот „Вклучи ги сите“ на средба со 

претставници на Општина Кочани  

 

Учесници во проектот „Вклучи ги сите“, што се реализира 

со Центарот за развој на заедницата „Светла иднина“ од 

Кочани, како партнерска организација, во соработка со 

СОУ „Љупчо Сантов“, остварија средба со претставници 

на Општина Кочани, со кои дискутира за активности за 

вмрежување на сите јавни институции во унапредувањето 

на инклузијата во образовните системи. 

 

Главна цел на овој проект од програмата „Еразмус плус“ е 

инклузија и различност во сите полиња на образованието, 

обуката, младите и спортот, поддршка на учениците без 

разлика на потеклото, културните разлики, економските и 

социјалните бариери и почитување на заедничките 

вредности на земјите од Европската Унија. Носител на 

проектот е основно училиште од Бржозов, Полска, во 

соработка со основни и средни училишта од Баликесир, 

Турција и Георгени, Романија. 

 

Во периодот од 5 до 9 март во Кочани се одржа првата 

мобилност од проектот со претставници од сите 

партнерски организации. На мобилноста беа реализирани 

работилници за наставници за концептот на инклузија, 

емпатија, управување со стрес, самодоверба, размена на 

добри практики меѓу партнерските организации... 

  

Проектот „Вклучи ги сите“ се спроведува од октомври 

2022 година до април 2024 година. Следната активност ќе 

биде мобилност во Република Романија, планирана за мај 

оваа година. 

 

 

 
 

 

 

Градоначалникот Љупчо Папазов на средба со 

крводарители од Кочани 

 

Во пресрет на 17 март, Денот на основањето на Црвен крст 

на Република Северна Македонија и Денот на 

крводарителството во Република Северна Македонија, во 

просториите на општинската сала, градоначалникот Љупчо 

Папазов приреди прием на крводарители и волонтери од 

Кочани. 

 

На средбата, крводарителите зборуваа за хуманоста преку 

чинот на дарување крв и спасување на живот, но и за 

предизвиците и проблемите со кои се соочуваат. 

 

Градоначалникот ја изрази огормната благодарност кон 

крводарителите, искажувајќи ја поддршката за нивната 

благородна и хумана мисија. 

 

 



 

 

 
 

 

 

Споделување позитивни практики кон книжевните 

дела во наставата по Македонски јазик 

По повод 21 Март  – Светскиот ден на поезијата, Општина 

Кочани во соработка со ООУ „Никола Карев“ приреди 

настан под наслов „Споделување позитивни практики во 

пристапот кон книжевните дела во наставата по 

Македонски јазик“. 

На средбата со наставници по Македонски јазик, доцент д-

р Ана Витанова Рингачева сподели искуства од примената 

на моделот на емпатиско читање, односно 

приближувањето на задолжителната литература за 

основците и средношколците со поттикнување емоции. 

 

 

 
 

      
 

 

Започна пролетното озеленување на јавните површини 

во Кочани 

 

Надлежните служби од Општина Кочани ја започнаа 

пролетната акција за озеленување на јавните површини. 

 

Во разделното зеленило на улицата „Тодосија Паунов“, на 

улиците „Страшо Ербапче“, во паркот во населбата 

Калиманова Глава и на десетина други локации во градот 

се насадија 40 садници од јасен, јавор, индиски јоргован и 

црвена слива. 

 

Во рамките на активностите за озеленување на јавните 

површини е и обновувањето на оштетените односно 

искршените фидани, кои според податоците на Општина 

Кочани изнесуваат околу 10 % од вкупните насади од 

претходната сезона. 

 

Комуналните инспекциски служби од Општина Кочани 

апелираат за совесно и одговорно однесување кон новите 

садници, дрвјата и воопшто кон зелените површини. 

 
 

 

 
 

 

Фолклорниот ансамбл „Љупчо Сантов“ настапи во 

Црна Гора 

 

Фолклорниот ансамбл „Љупчо Сантов“ од Оризари 

гостуваше во Република Црна Гора, каде заедно со 

збратимениот ансамбл од Бијела, Херцег Нови, и со 

ансамблите од Игало, Подгорица и Рожај, учествуваше во 

културно-уметничката програма на отворањето на 

најголемиот регионален Дом за стари лица во Никшиќ. 

 

На настанот присуствуваа и делегации од општините 



 
 

 

Кочани и Зрновци, кои остварија средби со 

градоначалниците на Цетиње и Подгорица. 

  

Членовите на Фолклорниот ансамбл „Љупчо Сантов“ 

слободното време го искористија за прошетка по Никшиќ 

и посета на манастирот „Свети Василиј Острошки“. 

Ансамблот кој го негува изворниот фолклор продолжува 

да биде мост на културно поврзување на општините 

Кочани и Зрновци со општините од странство. 

 

         

 
        

        

 

ОУ „Раде Кратовче“ и СОУ „Љупчо Сантов“ ја 

одбележаа 79-годишнината од смртта на своите 

патрони 

 

Училиштата што ги носат имиња на првоборците и 

организатори на антифашистичката борба во Кочанско – 

Љупчо Сантов и Раде Кратовче, ја одбележаа 79-

годишнината од нивната смрт. 

 

Градоначалникот Љупчо Папазов и делегации од Општина 

Кочани, Советот на Општината, роднини на Раде Кратовче 

и претставници на Сојузот на здруженијата на борците од 

НОВ, положија свежо цвеќе на бистите во ОУ „Раде 

Кратовче“, Средното општинско училиште „Љупчо 

Сантов“ и во Паркот на револуцијата. 

  

На свеченостите во училиштата беше прикажа пригодна 

програма, а беа доделени и награди на ученици кои 

создале најуспешни ликовни и литературни творби по 

повод патроните празници. 

 

   

 

  

 
 

 

 

Средба на градоначалниците на Кочани и Брацигово, 

Папазов и Казакова 

  

Во рамките на активностите од проектот „Дигитално 

културно наследство“ од Еразмус + програмата, 

градоначалникот на Општина Кочани Љупчо Папазов 

оствари средба со делегација од Општина Брацигово, 

Република Бугарија, предводена од градоначалничката 

Надежда Казакова.  

 

Во проектот „Дигитално културно наследство“ од Еразмус 

+ програмата, покрај ООУ „Никола Карев“ од Кочани, 

учесници се и основни училишта од Велики Буковец – 

Хрватска и Пазарџик – Бугарија, како и невладини 

организации од овие држави. 

 

Целта на проектот е да се претстави културното 

наследство на сите овие држави преку креативноста и 

иновативноста на учениците и менторите, со помош на 

современа опрема која се добива од проектот, како што се 

камери 360 степени, лаптопи и телефони. 



Со проектот ќе се креираат приказни од историски 

објекти, уметнички изработки или цртежи, традиционални 

носии, музика, танци, карактеристични за културата и 

обичаите на секоја од државите. 

 

На средбата на градоначалниците беа разменети мислења 

за можностите за проширување на добрососедската 

меѓуопштинска соработка.  

 

 
 

 

Повик за членови на одборот на младинска банка за 

општина Кочани 

 

Со поддршка од германската фондација Шилер Хелфен 

Лебен, младите од Кочани оваа година повтoрно можат да 

се вклучат во реализацијата на проектот Младински 

локални банки. 

 

Младинските банки претставуваат иновативен модел и 

програма за создавање грантови преку кои се овозможува 

финансирање на локални проекти од неформални групи 

млади со цел да се унапреди заедницата. Младите ќе имаат 

можност да ги реализираат своите идеи за поквалитетен 

живот во заедниците користејќи неповратни средства за 

проекти. 

 

Првиот чекор од започнувањето на програмата е 

формирање на Одбор на младинските банки во општините. 

 

Со овој повик се покануваат сите млади што живеат на 

територија на општина Кочани да аплицираат за членство 

во Одборот на младинската банка. Начинот на аплицирање 

е со пополнување на апликациска форма којашто се наоѓа 

на овој линк, најдоцна до 7 април 2023 година. 

 

 

 
 

 

 

 

 

 

Работилница на УСАИД: Јавно-приватните 

партнерства се недоволно искористена алатка за 

воведување извори на финансирање во општините  

 

Градоначалникот на Општина Кочани Љупчо Папазов 

деновиве учествуваше на настанот на Проектот на УСАИД 

за Зајакнување на капацитетите за искористување на 

ресурсите под наслов: Искуства и научени лекции од 

спроведување на јавно-приватно партнерство во 

општините во Република Северна Македонија. 

 

Учесниците истакнаа дека јавно-приватното партнерство 

како алатка за воведување нови извори на финансирање на 

општините за жал, сѐ уште не е доволно 

искористена. Поради тоа, акцентот беше ставен на 

клучните законски одредби, искуства и научени лекции од 

веќе спроведените јавно-приватни партнерства во 

земјава и пошироко, како и надминување на најчестите 

предизвици и пречки. 

https://forms.gle/VBwLG8W8AnJMfk6A7


         

 
 

 

 

Градоначалникот Љупчо Папазов учествуваше на 

меѓурегионална конференција за енергетика и 

климатско планирање 

Градоначалникот на Општина Кочани Љупчо Папазов 

беше дел од македонската делегација која деновиве во 

Истнабул, Турција, учествуваше на конференцијата на 

тема: Меѓурегионалната размена за управување на повеќе 

нивоа во енергетиката и климатското планирање. Настанот 

беше организиран во рамките на 18. Генерално собрание 

на НАЛАС, со финансиска поддршка од ГИЗ. 

Настанот произлегува од целите на Стратешкиот план на 

НАЛАС (2023 – 2027), меѓу кои е и таа да ги поддржи 

општините од Југоисточна Европа да прераснат во 

одржливи, паметни, инклузивни и еластични места за 

живот. За да се постигне ова, особено важно е 

енергетското и климатското планирање на локално ниво. 

Во рамките на настанот беше одржан и форумот на тема: 

Унапредување на човечките капацитети во секторот за 

вода и санитација за позелена Југоисточна Европа, 

организиран од ГИЗ во рамките на Отворениот регионален 

фонд за Југоисточна Европа – Модернизација на 

општинските услуги, во соработка со НАЛАС. 

 

 

 
 

 
 

 

 

 

Општина Кочани потпиша меморандум за реализација 

на проектот „Инклузија на деца со посебни образовни 

потреби“ 

 

Градоначалникот Љупчо Папазов потпиша Меморандум за 

соработка со Здружението за асистивна технологија 

„Отворете ги прозорците“, со кој Општина Кочани преку 

основните училишта „Никола Карев“ и „Раде Кратовче“, а 

со поддршка на ОУ „Малина Попиванова“ ја започнува 

реализацијата на проектот „Инклузија на деца со посебни 

образовни потреби“. 

 

Проектот што ќе се реализира со поддршка од Детската 

фондација „Песталоци“ има за цел да овозможи еднаков 

пристап до квалитетно образование за децата со посебни 

образовни потреби, односно инклузија во поширока 

смисла.  

 

Со овој проект ќе се обезбедат грантови за општините 

учеснички и за избраните училишта, ќе се градат 

капацитети и ќе се работи на воспоставување инклузивна 

клима во образовните институции. 



 

Општина Кочани е една од дванаесетте општини во 

Република Северна Македонија, која обезбеди тригодишно 

учество во проектот „Инклузија на деца со посебни 

образовни потреби“. 

 

 
 

 
 

 

 

 

 

 

 

Започна чествувањето на 2 Април – Меѓународниот 

ден на литературата за деца 

    

Со трибина на тема „Со знаење и посветеност преку 

својата дејност го трасираме патот на најмладите“, 

Библиотеката „Искра“ од Кочани го започна чествувањето 

на 2 Април – Меѓународниот ден на литературата за деца. 

 

На трибината учествуваа професорите и научници Христо 

Петрески, Кристина Николовска, Јованка Денкова, Ана 

Витанова Рингачева, Ели Маказлиева и Доне Донев, кои ги 

истакнаа улогите на книгата и на учителот во развојот на 

детето и во детскиот свет. 

 

Веднаш потоа, беше промовирана книгата за деца 

„Чудесен дар во годишен календар“ од авторката Ели 

Маказлиева, дело што ја доби наградата „Ванчо 

Николески“ од Друштвото на писатели на Македонија. 

Промотор на книгата беше проф. д-р Елизабета 

Бандиловска.  

 

Славењето на Меѓународниот ден на литературата за деца, 

под наслов „Другарувањето со книгите ни е песна“ – 

фестивал на децата, книгите и музиката, како проект на 

ЈОУБ „Искра“ ќе продолжи и наредните три дена со 

промоции на книги за деца и млади, литературни средби со 

роднокрајни автори и ликовна работилница. 

 

Одбележувањето на Меѓународниот ден на литературата 

за деца во Кочани е проект од национален интерес во 

културата од областа на литературата и издавачката 

дејност на Министерството за култура, поддржан од 

Општина Кочани и од локални компании.  

 

  

 
 

 

Изложба на уметнички и естетски дела изработени од 

оризови остатоци 

  

Во Фоајето 2 на Центарот за култура „Бели мугри“ е 

отворена изложбата на дела од проектот Земјоделските 

остатоци како текстилна и дизајн-суровина во општина 

Кочани. 

 

На изложбата се претставени уметнички и естетски 

продукти изработени со концентрирана тематика на 

оризовите остатоци и вилините коњчиња кои како жив 

свет постоеле и постојат покрај оризовите полиња. 



 
 

 

 

Делата како што се оризова хартија, маси, столчиња за 

деца, ламби, слики, сувенири со мотиви од Кочани се 

изработени од Здружението на граѓани „Одоната“ од 

Кочани и ученици од ОУ „Малина Попиванова“ и СОУ 

„Љупчо Сантов“. 

 

Проектот Земјоделските остатоци како текстилна и дизајн-

суровина во општина Кочани на Здружението „Одоната“ 

од Кочани, во партнерство со Македонското модно 

здружение од Скопје се реализира во рамките на 

Регионалната програма за локална демократија во Западен 

Балкан 2 – ReLOaD2, која е финансирана од Европската 

Унија (ЕУ), а ја спроведуваат Програмата за развој на 

Обединетите нации (УНДП) и Општина Кочани. 

 

 

 
 

 
 

 

 

 

Започна постапката за формирање Совет за женско 

претприемништво за општините Кочани, Виница и 

Зрновци  

 

По иницијатива на Националната платформа за женско 

претприемништво, денеска во Општина Кочани се одржа 

иницијативен состанок за формирање Совет за женско 

претприемништво за микрорегионот Кочани, Виница и 

Зрновци. На состанокот присуствуваа претставнички на 

бизнис-секторот, единиците на локалната самоуправа, 

граѓански организации и на младите. 

 

Во присуство на градоначалникот на Општина Кочани 

Љупчо Папазов беше истакната целта на Советот за 

женско претприемништво – да креира програми и да 

создава можности за финансиска поддршка на жените 

претприемачи и да креира стимулативни програми за 

започнување нови бизниси за жените и нивно вмрежување 

и промоција на пазари. 

  

Советот за женско претприемништво за општините 

Кочани, Виница и Зрновци ќе брои 11 члена, а ќе се 

конституира по усвојувањето на одлуките од советите на 

општините.   

 

 

 

 
 

 

Со маски и шеги – одбележан 1 Април 

 

Во пресрет на 1 Април, Денот на шегата, на платото на 

Центарот за култура „Бели мугри“ во Кочани се одржа 

традиционалната „Априлијада“.  

 

Во програмата, маскирани настапија деца од Детската 

градинка „Павлина Велјанова“, Приватната градинка 

„Амичи“ и ученици од училиштата во Кочани. 

 

Учесниците, родителите и сите присутни ги поздрави 

градоначалникот Љупчо Папазов, кој на сите деца им 



 
 

посака радост и среќни мигови. 

 

Првоаприлската манифестација традиционално ја 

организира Одделението за јавни дејности од Општина 

Кочани со средства од Програмата за поддршка на 

образованието.  

 

 

 
 

 
 

 

 

Наградени најупешните ученички творби за книгата 

  

Во рамките на програмските содржини од Фестивалот на 

децата, книгите и музиката и одбележувањето на 

Меѓународниот ден на литературата за деца, денеска беа 

доделени наградите за најуспешните творби од 

литературниот конкурс што го распиша Библиотеката 

„Искра“ во соработка со Општина Кочани. 

 

Ученици од основните училишта од Кочани, пишуваа под 

шифри на темите: Јас сум книга, читајте ме и Книгата – 

моја верна ѕвезда водилка. За најуспешни беа избрани  

прозните творби на: Мелани Векова (ОУ „Св. Кирил и 

Методиј“), Лана Лазарева  (ОУ „Св. Кирил и Методиј“) и 

Анастасија Богданова (ОУ „Раде Картовче“) и песничките 

на учениците од одделенска настава: Михаил Велков (ОУ 

„Раде Кратовче“), Мелани Симјонова и Давид Велков (ОУ 

„Крсте Мисирков – Оризари).  

 

Ученици од СОУ „Љупчо Сантов“ ја прочитаа на 

македонски и на англиски јазик меѓународната порака по 

повод Денот на литературата за деца, а се одржа и ликовна 

работилница со талентирани ученици од Кочани.     

 

СОВЕТ НА ОПШТИНА КОЧАНИ 
 

 
 

 
 

 

 

 

Советот на Општина Кочани ја одржа 26. седница  

 

Советот на Општина Кочани ја одржа 26. седница на чиј 

дневен ред се најдоа пет точки, сите поврзани со 

одобрување финансиско учество на Општина Кочани при 

апликација на проекти. 

 

Советот едногласно ја усвои одлуката Општина Кочани да 

кофинансира во проектот „Реконструкција на дел од ул. 

‘Стамен Манов’“, кој ќе биде поднесен до Министерството 

за транспорт и врски, на повик за користење средства за 

поддршка на имплементацијата на Декадата и Стратегијата 

за Ромите. За реализацијата на овој проект 

Министерството за транспорт и врски обезбедува 4 

милиони денари, а остатокот ќе биде сопствено учество со 

средства планирани во Буџетот на Oпштина Кочани за 

2023 година. 

  



 Советот одобри кофинансирање во износ од 10 % од 

вкупниот буџет на проектот „Поставување на сообраќајна 

урбана опрема во градот Кочани“, што ќе се аплицира до 

Бирото за регионален развој. 

 

Со 50 % од вкупниот буџет на проектот, Општина Кочани 

ќе го кофинансира проектот „Систем за греење во 

спортската сала во ОУ ‘Крсте Петков Мисирков’ с. 

Оризари“ што ќе биде поднесен до Бирото за регионален 

развој.  

 

Советот го изгласа за приоритетен за реализација проектот 

„Изградба на  ул. ‘563’ – Лесна индустрија“  со  кој 

Општина Кочани ќе аплицира за добивање средства од 

Министерството за локална самоуправа.  

 

Со 17 гласа, Советот донесе одлука за сопствено учество 

на проектот „Инсталација на фотоволтаични системи на 

јавни објекти во Источниот плански регион“, што се 

подготвува за поднесување до Бирото за регионален 

развој. Во овој проект за поставување фотоволтаици на 

Филтер станицата, СОУ „Гошо Викентиев“ и ООУ 

„Никола Карев“, Општина Кочани ќе учествува со 5 %, 

односно со износ од 580 илјади денари. 

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

 

http://www.kocani.gov.mk/

